3. A prosa do primeiro terzo do XX: as Irmandades e o Grupo Nós (narrativa, ensaio e xornalismo).

O labor das Irmandades da Fala, en particular dalgún dos seus membros, foi decisivo para o desenvolvemento da prosa galega moderna. Intelectuais como Antón Villar Ponte, Lois Porteiro Garea ou Xoán Vicente Viqueira publicaron en xornais e revistas artigos de carácter político que sentaron as bases para o nacemento da ensaística en galego. Pero ademais preocupáronse de crear canles de expresión que posibilitasen a publicación de obras de narrativa de ficción, por considerar que era un elemento necesario para a prestixiación do galego. Iniciativas editoriais como Céltiga, Lar ou ¡Terra a Nosa! publicarán coleccións de novela curta, ao alcance do gran público, escritas por autores como Vaamonde Lores, Aurelio Ribalta, Francisca Herrera, Bouza Brey ou Ramón Cabanillas.

Pero sen dúbida o verdadeiro cerne da consolidación e modernización da prosa galega áchase nos membros do grupo Nós, formado principalmente por Vicente Risco, Ramón Otero Pedrayo e Alfonso D.R.Castelao, autores que foron capaces de poñer a cultura galega en sintonía coa cultura europea do seu tempo.

O grupo xorde en Ourense arredor de Vicente Risco, Otero Pedrayo e Florentino Cuevillas. Eran mozos procedentes de clases acomodadas, cunha profunda formación intelectual e nun principio afastados do movemento nacionalista; os seus presupostos ideolóxicos centrábanse na defensa dun individualismo elitista e na procura dunha espiritualidade exótica. No ano 1917 entran en contacto coas Irmandades da Fala, coincidindo coa entrada no grupo do rianxeiro Castelao. Desde aquel momento, asumen o recoñecemento da cultura galega como propia e comezan un intenso labor político e cultural en favor de Galicia. 

A publicación da revista Nós, a partir de 1920, será o que lle dea unidade e nome ao grupo. Nela participarán numerosos intelectuais de distintas xeracións co obxectivo común de actualizar a nosa cultura e darlle unha proxección universal. 

Os membros de Nós aínda participaron nas actividades do Seminario de Estudos Galegos (fundado en 1923) e serán membros destacados do Partido Galeguista (1931).

Todo este labor pecharase no 1936 cando, como consecuencia da Guerra Civil, se disolve o grupo e cada un dos seus membros segue camiños diferentes.

VICENTE RISCO (Ourense, 1884-1963). Estudou Dereito en Santiago e Maxisterio en Madrid. Figura de extraordinaria capacidade intelectual, ata 1936 pódese considerar o maior teórico do nacionalismo. Despois da Guerra Civil afastouse do galeguismo.

Como autor de ficción, é autor de: Do caso que lle aconteceu ó doutor Alveiros, relato situado no mundo extraordinario de ultratumba e cargado de humor macabro; O lobo da xente e A trabe de ouro son dous relatos de temática popular e máxica; A coutada é unha historia dialogada sobre a inadaptación ao mundo urbano. A súa obra principal é sen dúbida a novela O porco de pé, na que critica o ascenso social e o medre económico sen escrúpulos e, de paso, a vulgaridade e o materialismo da nova burguesía e a súa perda de galeguidade. Destaca o uso das longas enumeracións e das imaxes paródicas e caricaturescas. Risco tamén deixou inacabada unha segunda novela: Os europeos en Abrantes.

Como ensaísta, foi un gran teorizador posuído dun innegábel afán didáctico. Detacan as súas obras Teoría do nacionalismo galego, verdadeiro ideario das Irmandades da Fala e guía para as seguintes xeracións de galeguistas; Nós, os inadaptados, onde expón a evolución ideolóxica da súa xeración; e Mitteleuropa, crónica de viaxes na que reflicte a súa visión das transformacións que se están a dar na Europa do momento.

RAMÓN OTERO PEDRAYO (Ourense, 1888-Trasalba, 1976). Estudou Dereito e Filosofía e Letras en Madrid. Home de vasta cultura, tras a guerra aínda foi profesor da Universidade de Santiago, desde onde participou na recuperación do galeguismo.

Entre os seus relatos destacan: Pantelas, home libre, primeira obra que publicou, e O purgatorio de don Ramiro, no que incide con humor na temática de ultratumba; Contos do camiño e da rúa é unha compilación de relatos de personaxes vencellados á fidalguía.

Como autor de novela, sobresaen: Os camiños da vida, obra dividida en tres volumes: “Os señores da terra”, “A maorazga” e “O estudante”. Conta a historia de varias xeracións de casas fidalgas, co tema de fondo do seu declive e a difícil adaptación aos tempos modernos. Arredor de si é unha novela psicolóxica que exemplifica a evolución ideolóxica da xeración Nós. A romeiría de Xelmírez é unha novela histórica de asunto medieval.

Dentro da ampla produción ensaística de Otero Pedrayo atopamos estudos científicos, conferencias, guías de viaxes, artigos xornalísticos... Destacamos Pelegrinaxes, unha viaxe con reflexións sobre a vida aldeá e a paisaxe, e o Ensaio histórico sobre a cultura galega, unha historia do desenvolvemento histórico e cultural de Galicia desde a prehistoria.

ALFONSO DANIEL RODRÍGUEZ CASTELAO (Rianxo, 1886-Buenos Aires, 1950). Cursou a carreira de Medicina en Santiago, aínda que nunca chegou a exercer. Foi pintor e ilustrador, humorista, escritor e activo político nacionalista. Dentro do Partido Galeguista, destacou o seu traballo na elaboración do Estatuto de Autonomía. Tivo que exiliarse tras a guerra e xa non volveu a Galicia. Hoxe en día constitúe o referente máximo do galeguismo.

Como narrador, estreouse con Un ollo de vidro. Memorias dun esquelete, obra que narra as peripecias dun esquelete na vida de ultratumba e que anuncia as constantes principais da súa obra: o compromiso social, a tenrura e o humor. Cousas é unha compilación de pequenos textos acompañados de cadanseu debuxo onde se narran anécdotas, pensamentos e semblanzas de tipos populares. Retrincos é un conxunto de cinco contos que recollen vivencias desde a infancia á madurez, con reflexións implícitas sobre a natureza da condición humana. Os dous de sempre é a súa única novela. Cóntanse as biografías paralelas de dous personaxes que representan prototipos diferentes de persoas, o home pasivo e acomodaticio, sen ambicións, e o home activo, inconformista e con ambicións.

No campo do ensaio, a súa obra central é Sempre en Galiza, conxunto de reflexións sobre múltiples temas (o autogoberno, a defensa do idioma, o exilio, o sentimento de Galicia...) sempre desde unha perspectiva de nacionalismo progresista; esta obra converteuse hoxe nunha especie de biblia do galeguismo. Tamén é autor de As cruces de pedra na Bretaña e As cruces de pedra na Galiza, investigacións sobre os tradicionais cruceiros.

Os autores que lle seguen en idade ao grupo Nós forman parte da xeración das vangardas. Amosan unha renovación estética que non chegou a callar ao ser truncada a súa evolución pola guerra. O autor máis destacado é, sen dúbida, Rafael Dieste.

RAFAEL DIESTE (Rianxo, 1899-Compostela, 1981) exerceu o ensino e o xornalismo. Viviu parte da súa vida en Sudamérica, primeiro como emigrante, logo como exiliado.

A súa obra narrativa está recolida no volume Dos arquivos do trasno, conxunto de contos nos que se transmite, a través de varios personaxes, diversos caracteres do home galego. Atopamos a presenza do mundo imaxinario e marabilloso, de elementos líricos e mesmo humorísticos; a súa técnica narrativa mestura o tradicional co moderno. O libro pódese catalogar como precursor do realismo máxico. 

Outros autores desa xeración que nos deixaron obras en prosa foron Xosé Mª Álvarez Blázquez e Fermín Bouza Brey.

PAGE  
2
1 180 palabras




